
SANOAT KORXONALARI 
FAOLIYATI SAMARADORLIGI 
VA RAQOBATBARDOSHLIGINI 
BAHOLASHGA DOIR USLUBIY 
YONDASHUVLAR
Yuldasheva Nilufar Abduvaxidovna
Farg‘ona politexnika instituti Menejment kafedrasi dotsenti, iqtisodiyot 
fanlari bo‘yicha falsafa doktori

Annotatsiya: Maqolada sanoat korxonalari faoliyatining samaradorligi, barqarorligi hamda raqobatbardoshligini baho-
lash bo‘yicha uslubiy yondoshuvlar yoritib berilgan. Sanoat korxonalarining samaradorligi va raqobatbardoshlik dara-
jasini baholash uchun turli ko‘rsatkichlar to‘plami tavsiflangan. Tadqiqot natijalariga ko‘ra, raqobatbardoshlik darajasini 
baholashda kompleks yondashuvdan foydalanish korxonaning istiqbolini belgilashda muhim ahamiyatga ega ekanligi 
aniqlangan.

Kalit so‘zlar: sanoat korxonalari, faoliyat samaradorligi, strategik boshqaruv, tahlil usullari, elementlar, barqarorlik, raqo-
batbardoshlik.
Abstract: The article highlights methodological approaches to assessing the efficiency, sustainability and competitiveness 
of industrial enterprises. A set of various indicators for assessing the level of efficiency and competitiveness of industrial 
enterprises is described. Based on the results of the study, it was determined that the use of an integrated approach to 
assessing the level of competitiveness is important in determining the prospects of an enterprise.

Key words: industrial enterprises, operational efficiency, strategic management, methods of analysis, elements, sustain-
ability, competitiveness.
Аннотация: В статье освещены методические подходы к оценке эффективности, устойчивости и конкурентоспо-
собности промышленных предприятий. Описан набор различных показателей для оценки уровня эффективности 
и конкурентоспособности промышленных предприятий. По результатам исследования определено, что использо-
вание комплексного подхода к оценке уровня конкурентоспособности имеет важное значение при определении 
перспективности предприятия.

Ключевые слова: промышленные предприятия, эффективность деятельности, стратегическое управление, 
методы анализа, элементы, устойчивость, конкурентоспособность.

K I R I S H
Sanoat korxonalarining faoliyat samaradorligini, barqarorligini va raqobatbardoshligini baholash metodo

logiyasi korxonalarni innovatsion rivojlantirishning eng samarali va oqilona strategiyalarini tanlash imkoniya-
tini yaratib beradi. Biroq, bu borada olib borilgan keng fundamental va amaliy tadqiqotlar bazasiga qaramay 
moddiy, mehnat va moliyaviy resurslardan foydalanishning ijtimoiy ahamiyatli sohasi sifatida iqtisodiy faoliyat 
amaliyoti haligacha ilmiy jihatdan bir xil yagona yondoshuvga ega emas. Ushbu jihatlarni baholashning asos
langan usullari ishlab chiqarish faoliyatining natijaviy ko‘rsatkichlarida ifodalanib, tashqi va ichki omillar ta’siriga 
bog‘liqdir [9].

M A V Z U G A  O I D  A D A B I Y O T L A R  S H A R H I
Sanoat korxonalarining barqarorligi va raqobatbardoshligini baholash juda murakkab muammodir, chunki 

raqobatbardoshlik darajasi korxonaning tashqi va ichki muhitining ko‘plab omillari ta’siri ostida shakllanadi. 
Bu muammoni I.N.Gerchikov, E.T.Grebneva, V.T.Denisova va T.A.Sergiyenko, V.A.Dines va V.M.Larina kabi 
iqtisodchi olimlar uslubiy jihatlarini o‘rganganlar. Ammo hozirgi vaqtga qadar korxonaning raqobatbardosh-
ligini baholashning umumiy qabul qilingan usuli yo‘q. Qoida tariqasida, yirik kompaniyalar mustaqil ravishda 
bozordagi raqobatbardosh pozitsiyalarini baholashga imkon beradigan metodologiyani ishlab chiqadilar, ammo 
bu metodologiyaning mohiyati va uni qo‘llash samaradorligi, qoida tariqasida, oshkor etilmaydi. Umuman 
olganda, tadbirkorlik subyektlarining raqobatbardoshligini baholashga yondashuvlarning xilma-xilligi, birinchi 
navbatda, raqobatbardoshlik toifasining o‘zining murakkabligi va ko‘p qirraliligi bilan bog‘liq.

SM.Porter, R.A.Fatxutdinov, J.Xart kabi olimlar turli xil yondashuvlar asosida mahsulot raqobatbardoshligi 

xususiyatlarini aniqlash imkonini beradigan keng qamrovli raqobatbardoshlik konsepsiyasini shakllantirganlar.
Shuningdek, strategik rivojlanish masalalari R.Akoff, O.S.Vixanskiy, R.F.Garifullin, R.Grant,  

R.S.Greyenberg, P.Doyl, G.B.Kleyner, G.Minsberg, A.Striklend, A.Tompson, A.Chandler kabi xorijiy olimlarning 
tadqiqotlarida o‘z aksini topgan.

T A D Q I Q O T  M E T O D O L O G I YA S I
Ilmiy tadqiqotni amalga oshirishda induksiya va deduksiya, tahlil va sintez, tarkibiy tahlil, statistik tahlil, 

abstrakt-mantiqiy fikrlash kabi usullar qo‘llanilgan. Maqolaning uslubiy asosi sifatida xorijiy va milliy iqtisodchi 
olimlarning adabiyot va maqolalari tahlil qilingan. 

T A H L I L  V A  N A T I J A L A R
Sanoat korxonalarining ishlash samaradorligi, barqarorligi, raqobatbardoshligini rivojlantirish yo‘nalishla-

rini aniqlash faoliyat ko‘rsatish sharoitlarini tahlil qilish va ularni baholashga imkon beruvchi mezonlarni ishlab 
chiqish talab etiladi. Korxonalar samaradorligini baholashning uslubiy yondashuvlari ichki va tashqi muhitda 
sodir bo‘layotgan o‘zgarishlarni maksimal darajada hisobga olishni taqozo etadi.

Yuqoridagilar bilan bog‘liq holda, “ishlab chiqarish tizimining samaradorligi” tushunchasi sanoat korxo-
nasini raqobat muhitida ishlab chiqarish jarayonlari xarajatlarini minimallashtirish orqali maqsadlarga erishishni 
ta’minlaydigan faoliyat samaradorligi sifatida ko‘rib chiqilishi lozim. Binobarin, korxonaning iqtisodiy samarador-
ligini tahlil qilish va baholash metodologiyasini ishlab chiqish fan-texnika taraqqiyoti talablarini e’tiborga olgan 
holda ishlab chiqarishni takomillashtirish va uni boshqarishning asosi sifatida xizmat qiladi.

Ishlab chiqarish faoliyatining iqtisodiy parametrlari va mehnat sharoitlariga ta’sir etuvchi omillar sanoat 
korxonasini rivojlantirishning samarali usullarini rejalashtirish va tanlashning asosi hisoblanadi. Ishlab chiqarish 
tizimi samaradorligi bevosita texnologiyaga, texnik jihozlarga, axborot xavfsizligiga, xodimlarning malakasiga, 
tizimni tashkil etish va boshqarish darajasiga bog‘liqdir.

Ishlab chiqarishning asosiy parametrlaridan biri iqtisodiy samaradorlikka aylanadi  [18]. Samaradorlik tus-
hunchasi faoliyatning ko‘plab sohalarida turli ko‘rinishlarda qo‘llaniladi. Iqtisodiyotda samaradorlikni aniqlash 
uchun ko‘plab formulalar bo‘lib, u turli ko‘rsatkichlar bilan tavsiflanadi.

Asosan samaradorlikni baholash rejalashtirilgan yoki olingan natija (yoki samara) va uni olish uchun sarf
langan xarajatlar nisbati sifatida hisoblanishi taklif etiladi [17]. Iqtisodiy nuqtayi nazaridan samaradorlikni bunday 
baholash bir qator kamchiliklarga ega [8]:

●	 o‘z vaqtida va natijalarni olish zarurati e’tiborga olinmaydi;
●	 samaradorlikka erishish shartlari aniqlanmaydi, mos ravishda jarayonni boshqarish bo‘yicha savol 

tug‘iladi;
●	 natijalarni olish uchun zarur bo‘lgan barcha omillar hisobga olinmaydi;
●	 korxona faoliyatini baholashda qanday resurslar va ta’sirlarni hisobga olish kerakligi haqida aniq ta’rif 

bo‘lmaydi;
●	 o‘rganilayotgan ko‘rsatkichlarning o‘lchamlari mos kelishi kerak.
Tadqiqot doirasida samaradorlik mohiyatini ochib berish maqsadida tizimli yondashuv qo‘llanildi. Bunda 

quyidagi elementlar hisobga olinadi:
●	 ichki tizim sifatida tashkil topgan va ular orasidagi aloqalar;
●	 tashqi, tashqi muhitning tizim elementlariga ta’sirini tavsiflovchi.
Korxonaning strategik salohiyatidan foydalanish darajasining salohiyatga nisbati orqali samaradorlikni 

baholash I.Ansoff, I.P.Otenko, A.E.Voronkovaning  [7] tadqiqotlarida aks etgan. Bunda samaradorlik deganda, 
mavjud resurslardan maksimal darajada foydalanish bilan erishish mumkin bo‘lgan rejalashtirilgan natijaga 
muvofiqlik darajasi tushuniladi.

Korxonalar samaradorligini baholash sohasidagi boshqaruv modellarining xususiyatlari quyidagilar:
D. Norton va R. Kaplan tomonidan ishlab chiqilgan Balanced Scorecard System (BSC) korxonani strategik 

boshqarish va uning samaradorligini baholash tizimini ifodalaydi [11]. BSC maqsad va vazifalarni sabab-oqibat 
munosabatlariga asoslangan ko‘rsatkichlar tizimida aks ettiradi. Model moliyaviy va nomoliyaviy ko‘rsatkichlarni 
hisobga oladi, ichki biznes jarayonlarini, shu jumladan, xodimlarni rivojlantirish bilan bog‘liq jarayonlarni mijozlar 
bilan tashqi aloqalarni ko‘rib chiqadi;

B.Styuart va D.Sternning qo‘shilgan iqtisodiy qiymat modeli Economic Value Add (EVA)  [14]. Boshqaruv 
qarorlarini qabul qilishning asosiy mezoni sifatida aksiyadorlar investitsiyalarining qo‘shilgan qiymati ko‘rsat-
kichi qo‘llaniladi. Ushbu tizimni joriy etish natijalari (4M) ko‘rsatkichlari: o‘lchov (measurement), boshqaruv 
tizimi (management system), motivatsiya (motivation), fikrlash uslubi (mindset) sanaladi;

Lorens Meysel modeli - muvozanatli ko‘rsatkichlar tizimi (BSC -modeli) [1]. Ushbu model 1992-yilda ishlab 
chiqilgan. Unda quyidagi parametrlar ko‘rsatilgan: ichki faoliyat, inson resurslari istiqbollari, mijozlar bilan muno-
sabatlar, moliyaviy xavfsizlik. Model xodimlarning samaradorligini baholashga qaratilgan;

 K.Adams va P.Roberts tomonidan yaratilgan Effective Progress and Performance Measurement (EP2M) 
– Samarali taraqqiyot va samaradorlikni o‘lchash modeli [10]. K.Adams va P. Roberts 1993-yilda ushbu modelni 
taklif qilishdi. Mazkur modelga ko‘ra, joriy faoliyatning samaradorligi, strategik o‘zgarishlar ehtimoli, shuningdek, 
bozordagi pozitsiyasini tahlil qilish muhim.

K.MakNeyr, R.Lanch va K.Krossning samaradorlik piramidasi [10]. Model sifat menejmenti, sanoat muhandis-
ligi, odamlar faoliyatini baholash tushunchalariga asoslanadi. Samaradorlik moliyaviy ko‘rsatkichlar va bozorni 
qamrab olish bilan belgilanadi.

Korxonani innovatsion rivojlantirish muammosi bilan birgalikda faoliyat samaradorligini baholash doimo 
dolzarb masala hisoblangan [15]. 1-rasmda korxona samaradorligini baholashning asosiy modellari keltirilgan.

 Faoliyatni baholash modellari 

D. Norton va  

R. Kaplan tomonidan 
BSC 

 modeli 

B. Styuart va D. Stern 
tomonidan EVA 

modeli 

C. Adams va  

P. Roberts tomonidan 
EP2M modeli 

L.Meyselning 

 BSC modeli 

K. MakNeyr, L. Lanch, K. 
Kross tomonidan 

samaradorlik piramidasi 

1-rasm: Korxonalar faoliyati samaradorligini baholashning asosiy modellari (muallif tomonidan 
umumlashtirilgan)

Ushbu modellarni tahlil qilish iqtisodiy-matematik usullar sanoat korxonalari faoliyati samaradorligini baho-
lashning asosi sanaladi, deya xulosaga kelishga imkon beradi.

V.V.Fedoseyeva va I.V.Orlova asarlarida iqtisodiy va matematik usullarning tasnifi taklif qilingan [19]:
●	 matematik statistika, shu jumladan, korrelyatsiya, regressiya dispersiyasi va omillar tahlili;
●	 iqtisodiyotdagi operatsiyalarni navbat nazariyasi, dastur-maqsad, tarmoq usullari, o‘yin nazariyasi, tar-

moqlar va chegaralar metodlari orqali o‘rganish;
●	 ishbilarmonlik o‘yinlari, mashina imitatsiyasi va boshqalarni o‘tkazish orqali tajriba.
V.V.Kovalevning fikricha, korxonalarning moliyaviy-xo‘jalik faoliyatini tahlil qilish rasmiylashtirilgan va ras-

miylashtirilmagan usullardan foydalangan holda amalga oshirilishi mumkin  [12]. Birinchi guruh qat’iy rasmiy-
lashtirilgan analitik ko‘rsatkichlar va bog‘liqliklardan foydalanadi, bunda stoxastik modellashtirish vositalari, 
moliyaviy hisoblash usullari, qarorlar nazariyasi va boshqalar qo‘llaniladi. Ikkinchi guruh analitik taomillarni 
mantiqiy darajada taqdim etishga asoslangan.

Korxona faoliyati samaradorligini baholashning mavjud klassik usullari standart qiymatlar bilan solishtir-
ganda parametrlar va koeffitsiyentlarni aniqlashga asoslangan. Bu usullar miqdoriy va sifatga bo‘linadi. Korxo-
naning moliyaviy-xo‘jalik faoliyatini (moliyaviy barqarorlik, likvidlik, rentabellik, tadbirkorlik faolligi) tahlil qilishda 
miqdoriy usullar amaliyotda keng qo‘llaniladi.

Kompleks baholash tizimlari korxonaning umumiy holatini tavsiflovchi xususiy ko‘rsatkichlar aso-
sida qurilgan. Bunday baholash uchun modellar E.Altman  [2], R.Taffler va G.Tishou  [16], A.F.Kryukov va  
I.S.Yegorichevlarning [13] tadqiqotlarida keltirilgan. Mazkur tadqiqotlarni tahlil qilib, shunday xulosaga kelishimiz 
mumkinki, korxona samaradorligini miqdoriy usullardan foydalangan holda baholash moliyaviy ko‘rsatkichlarni 
hisoblash, ularni me’yorlar bilan taqqoslash orqali amalga oshiriladi.

Bizningcha, korxonalar faoliyatining barqarorligini oshirish jarayonlari ishlab chiqarish hamkorlari samara-
dorligini rivojlantirishga, ularning umumiy barqarorligini oshirishga va har bir korxonaning individualligiga bog‘liq.

Barqarorlikni tahlil qilishda korxonaning kechiktirilgan to‘lovlari yoki qarzlari ko‘pincha kumulyativ xususi-
yatga ega ekanligini hisobga olish kerak. Shuningdek, korxona barqarorligini tavsiflovchi ko‘rsatkichlar majmua-
sini shakllantirishda muhimlik va maqsadga muvofiqlik mezonlariga rioya qilish talab etiladi. Ko‘pgina mualliflar 
moliyaviy barqarorlik ko‘rsatkichlarini baholash uchun bir qator ko‘rsatkichlar bilan cheklanadi [4].

SUshbu ko‘rsatkichlar korxona barqarorligini baholash uchun ishlatiladigan o‘ziga xos tizimni ifodalaydi. 

Biroq tizim tahlili nuqtayi nazaridan korxonaning moliyaviy-xo‘jalik faoliyati barqarorligi kengroq ko‘rib chiqilishi 
kerak. Bir jihatdan moliyaviy barqarorlik nafaqat korxonaning mavjud qarzlarining, balki barcha to‘lovlarning 
to‘lov qobiliyatini aniqlashi kerak.

Moliyaviy ko‘rsatkichlar korxonaning barcha faoliyatini qamrab olishi kerak, bu esa balansning likvidlik 
ko‘rsatkichini (likvidli mablag‘larning tengligi va korxonaning qisqa muddatli qarzlari miqdori) hisoblashni talab 
qiladi. Korxonani modernizatsiya qilish va qayta qurish bo‘yicha boshqaruv qarorlarini qabul qilishda real kapi-
talning harakatchanligini hisoblash kerak [5].

Fikrimizcha sanoat korxonalari faoliyati samaradorligini baholash usullarini quyidagicha tasniflash 
maqsadga muvofiq (2-rasm).

 

Boshqaruv qarorlari 
samaradorligini 

baholash usullari 

Sinektika usuli 

Delfi usuli 

 

Balli baholash 
usuli 

Sanoat korxonalari faoliyati samaradorligini baholash usullari 

miqdoriy Sifat 
Iqtisodiy-statistik 

usullar 

1- guruh - moliyaviy 
barqarorlik 

koeffitsiyentlari 
Aqliy hujum 

2- guruh - likvidlik 
va to‘lov 
qobiliyati 

koeffitsiyentlari 

Foyda va 
rentabellik 

Ishchanlik 
faoliyati 

ko‘rsatkichlari 

Ko‘p o‘lchovli 
statistik tahlil 

usullari 

Faktorli tahlil 
usullari 

Namuna olish 
usuli 

Asosiy 
komponent 

usuli 

Matematik 
dasturlash usuli 

O‘yinlar 
nazariyasi 

Operatsion 
tadqiqotlar 

Grafik usullar 

Korxona samaradorligini baholash uchun salohiyat va resurs ko‘rsatkichlari 

2-rasm: Sanoat korxonalari faoliyati samaradorligini baholash usullarining tasnifi (muallif tomonidan 
umumlashtirilgan)

Korxona raqobatbardoshligini baholashga kelsak, shuni ta’kidlaymizki, hozirgi vaqtda uni baholashning 
universal, keng qamrovli va umume’tirof etilgan metodologiyasi ishlab chiqilmagan. Shu bilan birga, ushbu 
baholash zarurati korxonani innovatsion rivojlantirish strategiyasini shakllantirishning zaruriy shartidir.

Korxonaning raqobatbardoshligi quyidagi maqsadlarda baholanadi [6]:
●	 iqtisodiy faoliyat samaradorligini aniqlash;
●	 bozorda hamkorlarni tanlash;
●	 yangi bozorlarga chiqish rejasini shakllantirish;
●	 investitsiya va innovatsion siyosatni ishlab chiqish.

Raqobatbardoshlikni baholashdan maqsad korxonaning tahlil qilinayotgan bozordagi mavqeyini aniq
lashdan iborat.

Korxonaning raqobatbardoshligini baholash usullarini tahlil qilingach, biz tomondan korxona raqobatbar-
doshligini baholashning kompleks metodologiyasi taklif etildi (3-rasm).

 Sanoat korxonasi raqobatbardoshligi darajasi va dinamikasini 
har tomonlama baholash 

Sanoat korxonasi strategik 
joylashuvi omili 

Operatsion samaradorlik nisbati 

Sanoat korxonasi iqtisodiy faoliyati 
samaradorligi koeffitsiyentini 

baholash 

Namuna bo‘yicha iqtisodiy faoliyat 
samaradorligi koeffitsiyentini 

baholash 

Sanoat korxonasi 
raqobatbardoshligini umumiy 

baholash 
3-rasm: Sanoat korxonalarining raqobatbardoshligini baholashning kompleks metodologiyasi (muallif ishlanmasi)

Sanoat korxonasi samaradorligi, barqarorligi va raqobatbardoshligini baholashning muhim elementi uning 
biznes loyihalarini amalga oshirish samaradorligini aniqlashdir. Ko‘pgina tadqiqotlarda loyihaning texnik-iqti-
sodiy parametrlarini baholashda asosiy yondashuvlar statistik (PP, ARR) va dinamik (NPV, PI, IRR, DPP) 
usullardir [3]. Ushbu yondashuvlar investitsion jozibadorlikni tahlil qilishda moliyaviy koeffitsiyentlardan foydala
nishga asoslangan.

Vositalar to‘plamida baholash ko‘rsatkichlari alohida-alohida ishlab chiqilgan. Baholash metodologiyasi-
ning asosiy qismi korxonaning xo‘jalik faoliyatini, uning resurs bazasini tahlil qilishdan iborat.

X U L O S A  V A  T A K L I F L A R
Mavjud yondashuvlarning tasnifini ko‘rib chiqib, hozirda juda ko‘p turli xil usullar ishlab chiqilganligini 

ta’kidlash mumkin. Yondashuvlarning xilma-xilligi mavjud ko‘plab tasniflarni aks ettiradi: faoliyat ko‘rsatayotgan 
bozorga ko‘ra, nazariy mazmuniga ko‘ra, olingan va aks ettirilgan natijalar shakliga ko‘ra, foydalanilgan matem-
atik apparatga ko‘ra va hokazo. 

Bozor sharoitida samaradorlik natijalar va xarajatlar nisbati sifatida ko‘rib chiqilganligi sababli, raqobat-
bardoshlik resurslarning optimal qiymatida maksimal foyda olishga qaratiladi. Shuningdek, raqobatbardoshlik 
raqobatchilarga nisbatan korxona resurslaridan foydalanish samaradorligini aks ettiradi.

Raqobatbardoshlik mazmunini tahlil qilish natijasida, raqobatbardoshlikning ikkita manbayi mavjudligin 
ko‘rish mumkin: operatsion samaradorlik va strategik joylashish. Bundan iqtisodiy resurslardan foydalanish 
samaradorligini tavsiflash, uning operatsion samaradorligi va strategik joylashuvini baholashgacha kamaytirish 
mumkinligi ma’lum bo‘ladi. Ushbu baholash ko‘rib chiqilayotgan korxona va raqobatchilarning ma’lum ko‘rsat-
kichlarini solishtirish orqali amalga oshiriladi. 

Shunday tarzda, korxona faoliyatini baholashning iqtisodiy va statistik usullari tahlil qilinayotgan obyekt
larning beqarorlashtiruvchi omillarni hisobga olgan holda ularning xususiyatlari orqali namoyon bo‘lishi va tuzi
lishini aks ettiradi.

Amalga oshirilayotgan samaradorlikni baholash vositalarini takomillashtirish bo‘yicha taklif etilayotgan 
yo‘nalishlar baholash tartib-qoidalari va loyiha samaradorligi ko‘rsatkichlarini birlashtirish imkonini beradi. 
Sanoat korxonalari faoliyatini baholash ishlab chiqarish faoliyatida muhim ahamiyatga ega bo‘lib, olingan nati-
jalar asosida asosli va muvozanatli qarorlar qabul qilish, korxonalar foydasini oshirish imkonini beradi.

